
皇明從信錄卷二十六

　　　東莞臣陳　建輯　　　秀水　沈國元訂

武宗毅皇帝

丙寅〈正德元年〉

正月何孟春奏增靈州鹽課疏略曰楊一淸額外奏討鹽

引召商納銀商賈雲集近日買馬數目助益邊方實多其

轉移區處之宜臣不能悉竊以向日馬少引常有餘今日

引多鹽反吿乏天地生財本自無窮顧人用之何如耳臣

過靈州花馬池聞二池之鹽自來不費人力煎熬夏秋晴

煖水凝而皚如雪如霜隨取隨足以今觀之課仍舊額傷

于狹矣又訪得鞏昌府漳西縣二縣亦有鹽池額課御史

王愷曾要洮河岷州折銀易馬其河西鎮番衛鎮夷所有

鹽池而無額顆除鎮鹽池該驛公用外鎮番境內外鹽池

數多獨無可資于官者乎臣愚乞勑楊一淸卽其已效廣

爲永圖前項鹽池大約可增至千萬引鹽旣定可計課銀

每一百引可得銀二十五兩如遇各邊缺馬給發買補鞏

昌鎮番地方鹽地應否照此定奪其餘河階狄道魚河等

處土鹽各加禁約不許興販庶國用益充邊軍可無缺馬

矣○上耕籍田

二月大學士劉健等上疏自劾失職辭避重任言臣等俱

--

以庸愚遭遇先先帝𥳑任內閣委以腹心臨終顧命惓

以陛下爲托卽位之初詔書一下天下延頸想望太平而

朝令夕改䇄無寧日百司庶府倣效成風非徒廢格不行

抑且變易殆盡建言者以爲多言能幹者以爲生事累章

執奏則爲之奏擾查革舊弊則爲之紛更憂在民生國計

則若罔聞知事千近幸貴戚則牢不可破以一二人之私

恩壞百年之定制而不顧以一二人之邪說違滿朝之公

議而不恤臣等叨居重地徒擁虛銜或旨從中出略不預

聞或有所擬議徑行改易宋儒朱熹有曰一日立乎其位

則一日業乎其官一日不得乎其官則一日不敢立乎其

位若諉顧命之名而不盡輔導之實天下後世其謂臣何

乞賜罷黜　上降旨慰留之

三月隕星如雨○改南京吏部尙書林瀚爲南京兵部尙

書參賛機務瀚在南京吏部嘗上重根本以囘天變四事

已而請老不允至是冡宰缺給事中丘俊御史石玠薦瀚

學優才贍剛方貞介乃改南京兵部尙書因災異會陳十

二事○上幸太學謁先師

四月吏部尙書馬文升罷○府部官張𢡟等上書諫騎射

略曰昔漢文帝從霸陵欲西馳下峻坂其臣袁盎諫曰聖

主不乘危不徼倖今騁六飛馳不測如有馬驚車敗陛下

